
m “Nola bizi gezurrean oinarritutako gizarte batean? Zer egin injustiziaren aurrean?”. Shakespearek egindako itaunak erantzunik gabe jarraitzen dute gaur egun... GUILLAUME MEZIAT

kezka sozialetatik berreraikita. Hori da Hamlet
euskalduna. Fuchsen arabera, Shakespearek
sortu lanean badira egun ere oihartzuna duten
galderak: “Nola bizi gezurrean oinarritutako
gizarte batean? Zer egin behar dut injustiziaren
aurrean? Ekintzara pasatu? Hori da justizia?
Maitasuna bizi daiteke gezurrean oinarrituta?
Zer da maitasuna? Noraino joan behar da? Ger-
lak ez etortzeko zer egin? Momentu batean ez
badugu ezer egiten murrura goaz, eta zerbait
egiten badugu ere, murrura goaz. Zeintzuk dira
alternatibak? Funtsezko erronkak hor dira”.

Hamlet aukeratu izanak ere baditu bere arra-
zoiak. Antzerkilariek ez dute Don Kijote Mantxa-
koa edo Romeo eta Julieta aukeratu, eta hori ez
da ausazko erabakia izan. Zuzendariaren hitze-
tan, “Hamlet obrak gaztaroa aipatzen du, zein
etorkizun du gaztaroak bai Hamletek bizi izan
zuen egoeran, bai orain? Ni petrolio krisiaren
biharamunean jaio nintzen, eta beti bizi izan
naiz horrekin. Eta beranduago heldu den belau-
naldia antzeko egoera batean bizi izan da: gerla
ekonomikoa biziki bortitza da, injustiziaz bete-
rikoa, eta nola egin aurre horri? Nire ustez,
belaunaldi bakoitzak —eta baita Hamletek ere—
badaramatza berekin arbasoek utzitako maku-
rrak, eta belaunaldi horretakoei dagokie makur
horiek konpontzea, nahiz eta, beraiek ere beste
makur batzuk utzi. Era berean, Hamlet-en beti
agertuko den galdera da ea makur horiek ez
diren pisutsuegiak, eta makur zama hori ez ote
den gero eta handiagoa™.

Horrez gainera, obra honetan agertzen den bes-
te kontzeptu bat gezurrarena da, Fuchsi jarrai-
ki. Bere iritziz, bada gezurraren inguruan oina-

rritutako gizarte bat, obra bat, eta gezur hori
hausten denean dena zapuzten da.

IRAKURKETA BESTE INTERPRETAZIO Hamlet tes-
tuaren inguruan hainbat eta hainbat irakurke-
ta egin dira. Besteak beste, Hamlet komunista
zela diote batzuek, judua zela bestetzuek, ema-
kume izan zitekeela ere proposatu izan dute, eta
homosexuala izan zela dioenik ere bada. Baina
Fuchsek uste du obra bat muntatzea ez dela teo-
ria bat egitea, teoria gisa planteatutako obrak
“o0so aspergarriak” direlako, eta horrek ez omen
du zerikusirik Shakespearerekin. “Kontradi-
kzioak beti agerian izan ditu Shakespearek, eta
horretan da antzerkiaren humanitatea. Gure
moldaketan gaur egungo euskaldun gazte bat
da Hamlet. Bere feminitatea agertu du Hamle-
tek? Noski. Bere oldarkortasuna agertzen da?
Bai. Teoria horiek guztiek badute oinarri bat,
baina guk pista bezala utzi ditugu: Shakespea-
rek galderak pausatzen ditu, baina erantzunik
eman gabe, eta horretan da bere artea”.

Mendiguren ere bat dator neurri handi batean
zuzendariak esandakorekin. “Ni, behintzat, ez
naiz Shakespeareren obran aditu, ezin nezake
azterketa filologiko bat egin, edo Shakespearek
zer esan nahi zuen edo zer adierazi nahi zuen
ondorioztatu. Guk hartu dugun obra oso ederra
eta zabala da; ehunka gai agertzen dira:
traizioa, intzestua, gerra, boterea, injustizia,
mendekua... Gai asko agertzen dira, eta gai
horietako gehienak mantendu egin dira gure
obran, baina gure interpretazioa izan da obra
gure egunetara ekartzea, 2013ra ekartzea, eta
gaurko Euskal Herrian kokatzea. Neurri batean
jatorrizko obrak dauzkan gaiak errespetatuta,

baina libre samar jokatuz gai horien garape-
narekin”. Eta hori guztia erdiesteko zazpi akto-
rek emango diete bizia obran agertzen diren
pertsonaiei: Ander Lipus, Ainara Gurrutxaga,
Manex Fuchs, Maika Etxekopar, Ihaki Zia-
rrusta, Miren Tirapu eta Urko Redondo izango
dira Hamlet interpretatuko dutenak.

Ximun Fuchs zuzendariak gauza bat espero du
guztiaren gainetik, ikusleak hurbiltasun bat
izatea obrarekiko, eta ez pentsatzea antzerkia
Shakespearek idatzi duela, ez pentsatzea
Hamlet ingelesa dela, edo Danimarkako prin-
tzea dela, baizik eta kanpoan aurkituko duen
lagun bat, anaia bat... eta horien egunerokota-
sunean pausatuko lituzkeen galderak pausa-
tuko dituela obrak molde interesgarri batean.
“Eta, espero dut, ikusleak plazer hartuko due-
lamaila horretan”. Ilusioa eta lana jarrita dau-
de honezkero, beraz, esateko gutxi edukiko du
zorteak, eta berriz ere arrakastaren sabaia jo-
tzeko aukerarekin abiatuko dira herririk herri
klasiko bati egungo begiekin begiratuta.

Burezurra, mailua, igitaia...

ragan astean zendu den Lontxo Yriartek egina

da antzezlana aurkezten duen kartela; artelan
bat beste artelan baten barruan. Le Petit Théatre
de Pain antzerki taldeko kide, antzerkilari eta
musikari zen, besteak beste, Lontxo. Ximun Fuchs
zuzendariak aitortu du beraientzat kolpe gogorra
izan dela haren heriotza, eta gaineratu du karte-
lak pista asko eta nahasmendurako aukera nahi-
koa ematen duten gakoak eskaintzen dituela.



